
                ապրիլի 23-ի   N 454  -Ն   որոշման
ԲԱՑ ԱՅՐՄԱՆ ԵՎ ԲԱՑ ՊԱՅԹԵՑՄԱՆ ԳՈՐԾՈՂՈՒԹՅՈՒՆՆԵՐԻ
 ՉԱՓՈՐՈՇԻՉՆԵՐԸ
1. Սույն չափորոշիչը սահմանում է բաց այրման և բաց պայթեցման տեխնիկայի կիրառմամբ լայնածավալ ոչնչացման գործողություններն իրականացնելու սկզբունքներն ու գործընթացները: Այն խորհուրդներ է ներառում ոչնչացման վայրերի դասավոր​ման և գործառնական ստանդարտ ընթացակարգերի (ԳՍԸ) բովանդակության մասին` աշխատանքի անվտանգ համակարգ ապահովելու համար:

I. Առաջնահերթությունները ԵՎ սկզբունքները

2. Ռազմամթերքի ոչնչացումը պոտենցիալ վտանգներ պարունակող խնդիր է: Ռիսկերը նվազեցվում են ճիշտ գործընթացներ կիրառելու դեպքում: Հակառակ դեպքում լուրջ պատահարի հավանականությունը մեծանում է:
3. Առաջնահերթությունները, որոնք միշտ պետք է պահպանվեն, հետևյալն են`
1) անվտանգություն`  անձնակազմի և գույքի անվտանգությունը գերագույն խնդիր է: Եթե մեթոդն անվտանգ չէ,  ապա այն չպետք է կիրառվի.
2) ապահովություն` և՛ ոչնչացվող պարագաները, և' դրանք ոչնչացնելու համար կիրառվող պայթուցիկները գրավում են ահաբեկիչներին և հանցագործներին: ՀՀԱ-ի և դոնոր պայթուցիկների ապահովությունը պետք է միշտ երաշխավորվի.
3) հաշվառում` սա կապված է անվտանգության հետ: ՀՀԱ-ների և պայթուցիկների ցանկացած կորստի մասին պետք է անմիջապես զեկուցել և հետաքննել. 
4) աշխատանքի արագություն`  առաջին երեք առաջնահերթությունները երբեք չպետք է անտեսվեն աշխատանքն արագացնելու նպատակով:
II. Սկզբունքները

4. Կան զինամթերքի ոչնչացման տարբեր և մանրամասն գործընթացներ, սակայն որոշ սկզբունքներ վերաբերում են ոչնչացման բոլոր հանձնարարություններին: Դրանք են`
1) ճանաչիր զինամթերքի տեսակը`  մանրամասն իմացիր և' ոչնչացվող պարագան, և' այն ոչնչացնող պայթուցիկը: Եթե այդ երկուսի նախագծային առանձնահատկությունները հայտնի չեն, ապա հնարավոր չի լինի ընտրել ոչնչացման ապահով և արդյունավետ միջոց.
2) հանձնարարությունը պլանավորիր զգուշությամբ` մի ավարտիր պլանավորումը նախքան ոչնչացման վայր հասնելը: Վերացման ծրագիրը և գործընթացները նախօրոք մանրամասն մշակիր.
3) ստեղծիր աշխատանքային անվտանգ միջավայր` ստեղծիր և պահպանիր աշխատանքային անվտանգ միջավայր` ոչնչացնող և այլ աշխատակազմի, գույքի, ընտանի կենդանիների, ավտոմեքենաների և սարքավորումների համար.
4) հստակ ուղղություններ տուր և հետևիր դրանց` ոչնչացման վայրն անորոշության կամ թյուրըմբռնումների վայր չէ: Ուղղությունները պետք է հստակ տրվեն և հասկացվեն անձնա​կազմի ամեն անդամի կողմից.
5) կիրառիր միայն հաստատված մեթոդներ և պահիր անվտանգության բոլոր նախապայմանները.
 6) մաքրիր ոչնչացման վայրը նախքան այնտեղից հեռանալը`  ոչնչացման ոչ մի հանձնարարություն ավարտված չէ, քանի դեռ ոչնչացման վայրը չի մաքրվել բոլոր վտանգավոր նյութերից, աղտոտիչներից և աղբից: 

III. Ոչնչացման մեթոդները

5. Կա ոչնչացման երեք մեթոդ`
1) պայթեցում.
2) այրում.
3) կիզում:
6. Տվյալ ՀՀԱ-ի համար կիրառվող մեթոդը կախված է իր դիզայնից և պայթուցիկ միջուկի տեսակից, այդ պատճառով ՀՀԱ-ի պայթուցիկ միջուկը հստակ իմանալն առաջին քայլն է դրա ոչնչացման լավագույն մեթոդը որոշելու համար:
7. Պայթեցում: Այս մեթոդը կիրառվում է հզոր պայթուցիկ (ՀՊ) միջուկ պարունակող ՀՀԱ-ների համար: Լայնածավալ ոչնչացումների ժամանակ այլ տիպի պայթուցիկների (ծուխ, պիրոտեխնիկ և արցունքաբեր նյութեր) փոքր քանակներ ևս կարող են ոչնչացվել: Խառը կույտերում ոչնչացվող այս նյութերի քանակը պետք է կազմի ամբողջ պաշարի մի փոքր տոկոսը:
8. Այրում: Սա սովորաբար կիրառվում է նետվող (փաթեթավորված կամ արձակ), ծխային, պիրոտեխնիկ և արցունքաբեր զինամթերքների համար, սակայն հարմար է նաև որոշ պլաստմասսայե կաղապար ունեցող ՀՀԱ-ների համար: Այն կարող է նաև օգտագործվել որպես պայթեցման այլընտրանքային տարբերակ որոշ պայթուցիկների համար, այն է` պայթուցիկ խառնուրդներ, տրինիտրոտոլուոլ (TNT), նիտրոգլիցերինի (NG) վրա հիմնված պայթուցիկների և վառոդի համար (GP), սակայն պայթեցումն ավելի մաքուր մեթոդ է:
9. Կիզում: Սա այրման հատուկ տեսակ է, որը կարելի է թույլ տալ որոշ տիպի փոքր ՀՀԱ-ների դեպքում, որոնք ունեն պայթուցիկ նյութի նվազագույն քանակ:
 10. Ոչնչացման վայրը մի տարածք է, որին հավանություն են տվել պայթեցման կամ այրման եղանակով պայթուցիկների և զինամթերքի ոչնչացման համար: Դրանք իրենց հերթին կոչվում են վերացման հողատարածքներ և այրման հողատարածքներ և կարող են տեղա​կայված լինել ոչնչացման վայրի կողքին: Ոչնչացման վայրերն այնպես պետք է տեղաբաշխված լինեն, որ ոչնչացման գործողությունների հետ կապված վտանգները նվազեցվեն մինչև տանելի մակարդակի:
IV. Պայթեցման վտանգներ

11. Պայթեցման վտանգներն են`
1) բոցը և տաքությունը: Այս հետևանքները թեև տեղայնացվում են, այնուամենայնիվ էական են: Բոցը կարող է վնասել աչքերը, սակայն հավանական չէ, որ այդպես կլինի կարմիր բոցի դեպքում, որն առաջանում է պայթեցումներից մեծ մասի ժամանակ: Տաքությունից կարող է հրդեհ առաջանալ, եթե կան այրվող նյութեր, օրինակ` չոր խոտ, թփուտներ, ծառեր կամ տորֆաահող.
2) պայթյուն և աղմուկ: Պայթունը կարող է վնասվածքներ առաջացնել այն դեպքում, երբ մարդիկ կամ սարքավորումներn անպաշտպան են և բավականին մոտ են պայթեցման վայրին, որպեսզի վնասվեն: Վնասվածքները և վնասներն ավելի հավանական է, որ կառաջանան պայթեցված պարագաների բեկորներից: Աղմուկը, սակայն, մեծ խնդիր է ներկայացնում: Մոտ գտնվելիս այն կարող է վնասել ականջը, իսկ ավելի մեծ բարձրության դեպքում այն կարող է ունենալ նյարդայնացնող ազդեցություն, որը կարող է դժգոհություններ առաջացնել տեղի համայնքներում.
3) գետնի ցնցումը: Հիմնական ազդեցությունը կլինի պայթեցմանը մոտ կանգնած անձանց և սարքավորումների վրա, թեև ժայռային շերտը կարող է հաճախ փոխանցել ազդեցությունը բավական մեծ տարածություն: Սա ևս մեկ պոտենցիալ անհարմարության և բողոքի առիթ է տեղի համայնքների համար.
4) զինամթերքի բեկորները: Սա ներկայացնում է ամենամեծ վտանգը: Գործնականում «վտանգի տարածքի» չափը որոշվում է այն առավելագույն տարածքից ելնելով, ուր պայթած զինամթերքի հատվածները կարող են թռչել պայթյունից հետո: Ամբողջ անձնակազմը, գույքը և սարքավորումները, որոնք գտնվում են այս տարածքում և պատշաճ կերպով պաշտպանված չեն, ենթակա են վտանգի.
5) թունավոր ծուխ և գազեր:

12. Նշված վտանգները հաղթահարելու համար ոչնչացման տարածքները պետք է ունենան հետևյալ առանձնահատկությունները`
1) մեկուսացում: Սա ամենակարևոր պահանջն է: Ոչնչացման տարածքները պետք է հնարավորինս հեռու լինեն անձնակազմից և գույքից.
2) հողի կազմը: Հողը պետք է համեմատաբար ազատ լինի քարերից և ժայռերից, ինչպես նաև տորֆահողից, որը կարող է այրվել հողի տակ.
3) երկրորդական կրակի վտանգների բացակայություն: Ոչնչացման վայրերը չպետք է մոտ լինեն խողովակաշարերին, հոսանքի մալուխներին և  (կամ) վառելիքի պահեստներին.
4) չպետք է լինեն ռադիո/ռադարային հաղորդիչներ: Մեծ ոչնչացումները սովորաբար սկսվում են կիրառելով էլեկտրական մալուխներ կամ ռադիո հսկիչ համակարգեր (ՌՀ), և որպես այդպիսին, դրանք կարող են ենթարկվել արտաքին էլեկտրամագնիսական ուժերի (ԷՄՈՒ) ազդեցությանը: Հետևաբար, ոչնչացման տարածքները չպետք է մոտ գտնվեն ռադարային սարքերին, ռադիոփոխանցիչներին կամ բարձրավոլտ հոսանքագծերին. 
5) բարձրադիր վայրեր: Նշված վայրերը նվազեցնում են պայթյունի ազդեցությունը և գետնի ցնցումը: Դրանք նաև օժանդակում են հողի հեշտ չորացմանը, ինչն օգնում է հորատման աշխատանքներին: Սակայն բարձրադիր վայրերը նաև հակված են մեծացնել պայթեցված պարագաների բեկորների արտանետումների տարածքը:
V. Այրման վտանգները

13. Այրման վտանգներն են`
1) բարձր տաքությունը.
2) ուժեղ լույսը.
գ) արտանետվող թունավոր գազերը:
14. Այրման վտանգներին դիմակայելու համար այրման տարածքները պետք է ունենան հետևյալ առանձնահատկությունները`
1) երկրորդական հրդեհի վտանգի բացակայություն.
2) բավարար քանակի ջրամատակարարում.
3) բավարար չափի մեկուսացում` տաքությունից կամ ծխից առաջացող պատահար​ներից խուսափելու համար. 
4) ավազոտ հող` առանց տորֆային շերտի:

15. Մեկուսացված, ավազոտ, անպտուղ տարածքն ամենահարմար վայրն է, սակայն բարձր ժայռերի մոտ գտնվող տարածքներից պետք է խուսափել, քանի որ վերև բարձրացող տաք օդի հոսանքները կարող են այրվող բեկորները ցրել շատ հեռու:
VI. Ոչնչացման վայրերի ԵՎ գործառնական ստանդարտ
 ընթացակարգերի (ԳՍԸ) վավերացումը

16. Ոչնչացման վայրերի և դրա հետ կապված ԳՍԸ-ների պաշտոնական վավերացումը (որը սովորաբար կոչվում է արտոնագրում) կատարվում է ազգային իշխանությունների կողմից` նախքան վայրում ոչնչացման գործողություններ սկսելը: 
17. Բոլոր ԳՍԸ-ները հրատարակված են ավելի բարձր իշխանության կողմից և իրենցից ներկայացնում են դրանց տեղական մեկնաբանությունը: ԳՍԸ-ները պետք է սկսվեն` թվարկելով բոլոր այդ կանոնները և դրանց հետ կապված ցանկացած ազգային չափորոշիչ:
18. ԳՍԸ-ները չպետք է վերարտադրեն այլ հրատարակություններում եղած տեղեկու​թյուններից մեծ հատվածներ: Ավելի շուտ նրանք պետք է մանրամասնեն, թե այս կանոններն ինչպես պետք է կիրառվեն տեղական պայմաններում:
19. Քարտեզները պետք է ուղարկվեն ազգային իշխանություն` ԳՍԸ-ների նախնական տարբերակների հետ մեկտեղ: Դրանք կներառեն`
1) ընդհանուր տարածքի քարտեզ, որի վրա ոչնչացման վայրի անունն ու տարածքն են մատնանշված` տարածքի սահմանների ընդգծմամբ: Սույն տեղեկությունները պետք է կրկնվեն ԳՍԸ-ի հիմնական տեքստում. 
2) ոչնչացման վայրի քարտեզի ավելի լայնամասշտաբ ուրվագիծ, որը ցույց է տալիս դրա հատակագիծը:
20. Այս հատակագծային քարտեզը պետք է ներառվի որպես ԳՍԸ-ների հավելված: Ոչնչացման վայրի հատակագիծը պետք է մշակվի` ելնելով անվտանգությունից և ազգային իշխանության կողմից հաստատվելուց հետո չպետք է փոփոխվի` առանց վերջինիս համաձայնության:
21. Անվտանգության պահակները պետք է տեղաբաշխվեն այնպես, որ կարողանան հսկել դեպի ոչնչացման տարածք տանող բոլոր հնարավոր ճանապարհները: Նրանք սովորաբար տեղակայվում են ոչնչացման տարածքի եզրագծերի մոտ` բեկորներից պաշտպա​նող կացարաններում (ԲՊԿ): Եթե ԲՊԿ-ներ չկան, ապա պահակներին պետք է տեղաբաշխել վտանգի տարածքից դուրս:
22. Ոչնչացման վայրերը պետք է նշագրվեն ցուցապաստառներով, որոնք տեղակայված են վտանգավոր տարածքից դուրս այն բոլոր հատվածներում, որով կարելի է մոտենալ այդ տարածքին: Ցուցապաստառները պետք է նախազգուշացնեն տեղի համայնքներին տարածքի նշանակության, այնտեղ գտնվող նախազգուշական համակարգերի (պահակներ և այլ նախազգուշական համակարգեր), տարածքի հետ կապված վտանգների (և՛ ոչնչացման ընթացքում, և՛ դրանից հետո) և նախազգուշացումներն անտեսելու հնարավոր վտանգների մասին: Ցուցապաստառները պետք է գրվեն հայերենով:
23. Կրակակետի տեղակայում: Սա պետք է բավականին մոտ լինի պայթեցման ցանկացած վայրին, որպեսզի ոչնչացման համար պատասխանատու պաշտոնյան կարողանա լսել մասնակի պայթյունները: Կրակման կետը սովորաբար գտնվում է վտանգի տարածքի ներսում` ԲՊԿ-ում:
24. Լավ հաղորդակցությունն անհրաժեշտ պայման է անվտանգության համար: Պետք է ստեղծել հետևյալ հաղորդակցական կապերը նախքան ոչնչացման գործողություններն սկսելը`
1) կրակման կետի և ցանկացած շտապ օգնության ծառայությունների միջև. օրինակ` կրակի, բժշկական կամ ոստիկանական հաղորդակցական կապերը կարող են հաստատվել ավելի բարձր շտաբի կողմից. 
2) կրակման վայրի և անվտանգության պահակների միջև: Պետք է նաև լինեն հավելյալ համակարգեր, օրինակ` շչակներ, ձայնային ազդանշաններ կամ սուլոցներ: ԳՍԸ-ներում պետք է ներառվեն արտակարգ իրավիճակների/շտապ օգնության բոլոր համարները և նշվեն պատահարների հետ կապված զեկուցման պահանջները:
VIII. Պայթուցիկների սահմանափակումները

25. Սահմանափակումները պայթուցիկների վերաբերյալ պետք է սահմանվեն ոչնչացման յուրաքանչյուր վայրի համար: Պայթուցիկների կիրառման սահմանափակումները որոշվում են երկու հիմնական գործոններով`
1) բեկորների ցրման առավելագույն հեռավորությունը. սա սահմանում է վտանգի տարածքը, և ամբողջ անձնակազմը կամ սարքերը պետք է գտնվեն կամ այս տարածքից դուրս, կամ ԲՊԿ-ում: Ոչնչացման վայրի շրջանագիծը պետք է ներառի նաև վտանգի տարածքը: Այսպիսով, ոչնչացման տարածքի չափը կորոշի պայթուցիկների սահմանափակումը: Չպետք է թույլ տրվի որևէ բաց պայթեցում, որը ներառում է զուտ պայթուցիկ միջուկ (ԶՊՄ) այն սահմանված չափից ավելի, որի դեպքում բեկորները կարող են թռչել ավելի հեռու, քան ոչնչացման վայրի շրջանագիծը.
2) հողի ցնցումը և աղմուկի ազդեցությունը. պետք է որոշվի ցնցման և աղմուկի ազդեցությանը «դիմանալու» տեղի համայնքների և նրանց գույքի հնարավորությունը: Սա կարող է ստիպել կիրառել ավելի քիչ քանակով պայթուցիկներ, քան ենթադրվում է բեկորների ցրման առավելագույն հեռավորությամբ:
 26. Ոչնչացման նոր վայրի համար պայթուցիկների կիրառման սահմանափակումների մեթոդները հետևյալն են`
1) տեխնիկական խորհրդատվություն ԲԱԲՊ-ի օպերատորների կողմից.
2) ոչնչացման փորձերի իրականացում` բեկորներից վտանգի ենթարկման ռիսկ ունեցող տարածքների չափը, ինչպես նաև հողի ցնցման և աղմուկին դիմանալու մակարդակները որոշելու համար: Ոչնչացման վայրի պարագծում և այլ զգայուն վայրերում հարմար ծածկի տակ պետք է տեղակայել կրակակետի հետ հաղորդակցական կապ ունեցող դիտորդներ և իրականացնել մի շարք փորձնական պայթեցումներ` ամեն անգամ աստիճանաբար ավելացնելով ԶՊՄ-ների քանակները: 
27. Ամեն պայթեցումից հետո պետք է տեղեկանալ դիտորդներից արդյունքների մասին և դադարեցնել, եթե դիտորդները զեկուցում են, որ բեկորներն ընկել են հենց իրենց դիմաց կամ, երբ տեղի համայնքի` գործողություններին դիմանալու սահմանն անցել են:
28. Փորձարկման վերջնական արդյունքը պետք է լինի պայթուցիկի սահմանափակումը, որը կերաշխավորի, որ`
1) ոչնչացման վայրի շրջանագծի վրա կանգնած անպաշտպան անձը ապահով է պայթյունից և բեկորներից: Նրանք պետք է նաև ապահով լինեն թունավոր գազերից` անկախ քամու ուղղությունից.
2) մարդկանց կամ գույքը վնասելու հնարավորություն չկա ոչնչացման վայրի շրջանագծից դուրս.
3) հողի ցնցման և աղմուկի ազդեցությունը պահպանվում է տանելի մակարդակի վրա: Այնտեղ, որտեղ նախատեսված է ունենալ ավելի, քան մեկ ոչնչացման գործողություն նույն վայրում, օրինակ` այրում, բաց ոչնչացումներ, սպիտակ ֆոսֆորի ոչնչացում կամ պիրո​տեխնիկական այրում, ապա յուրաքանչյուր գործողության տեղը պետք է որոշվի և պայթուցիկների առանձին սահմանափակումներ պետք է հաստատվեն ամեն ենթավայրի համար:
29. Ներկա գտնվող անձանց թիվը պետք է լինի անվտանգության և արդյունա​վետության համար անհրաժեշտ նվազագույն քանակը: Որոշ հանձնարարություններ ունեն իրենց պարտադիր նվազագույն անձնակազմի թիվը, որը պետք է ներառվի այս հանձնա​րա​րությունների համար նախատեսված մանրամասն գործընթացների մեջ:
30. Դիտորդներ կարելի է թույլ տալ միայն պաշտոնական ցուցադրությունների ժամանակ: Դիտորդներից (կամ նրանց կազմակերպություններից) պահանջվում է ստորագրել ստանդարտ ապահովագրական թերթիկ` նախքան ցուցադրման սկիզբը: 
31. Պահանջներ անվտանգության պահակների համար: Սրանք սովորաբար ներառված են ոչնչացման վայրերի ԳՍԸ-ների հավելվածներում և անդրադառնում են հետևյալ կետերին`
1) պահանջներ հաղորդակցության վերաբերյալ.
2) պահակների պարտականությունները. 

3) պահանջներ զեկուցումների վերաբերյալ:
32. Հրդեհի կանխում: Բոլոր կրակ և ծուխ առաջացնող նյութերը (որոնք սովորաբար կոչվում են հսկվող նյութեր) պետք է ոչնչացման գործողությունների ղեկավարի կողմից պահվեն փակ տարրայում` հսկողության տակ: Ծխի առաջացումը պետք է տեղի ունենա միայն նախապես հատկացված ծխելու տարածքում, որը հեռու է բոլոր պայթուցիկներից և որոշ դեպքերում որոշվում է ոչնչացման գործողությունների ղեկավարի կողմից:
33. Ոչնչացման կազմակերպությունները պետք է ստեղծեն և պահեն հրդեհի կանխման մեխանիզմներ և ԳՍԸ-ներ:
34. Սննդի և խմիչքի ընդունում: Սննդի և խմիչքի ընդունումը ևս պետք է հսկվի` պայթուցիկ մասնիկների կամ աղտոտված նյութերի կուլ տալը կանխելու համար: Անհրա​ժեշտու​թյան դեպքում ոչնչացման գործողությունների ղեկավարը պետք է հավաստիանա, որ անձնակազմի անդամները լվանում և լավ մաքրում են ձեռքերը նախքան ճաշելը կամ զովացուցիչ ըմպելիքներ խմելը:
35. Տրանսպորտային կարգուկանոն: Կետերը, որոնց պետք է անդրադառնալ, հետևյալն են`
1) հատկացված ավտոճանապարհները պետք է նախապատրաստվեն (ցանկալի է կոշտ մակերեսով) և չպետք է հատեն կրակման կամ հեռախոսային մալուխները, եթե այս մալուխ​ները պատշաճ կերպով թաղված կամ պաշտպանված չեն.
2) ոչ մի մեքենա 30 մետրից ավելի չպետք է մոտենա ոչնչացման հորին կամ զինամթերքին, որն ապափաթեթավորված է և պատրաստ ոչնչացման համար.
3) շարժիչները պետք է անջատված լինեն մեքենաների բեռնման և բեռնաթափման ժամանակ.
4) մեքենաները պետք է կայանվեն վտանգի տարածքից դուրս նշված վայրում, երբ ոչնչացման գործողություններ են տեղի ունենում.
5) բեռների առանձնացումը. տարբեր մեքենաներ կպահանջվեն պայթյունն իրակա​նացնելու նպատակով նախատեսված պայթուցիկների, ինչպես նաև ոչնչացման ենթակա զինա​մթերքի պաշարների համար: Պետք է նշանակվի բեռնման (բեռնաթափման) համար պատասխանատու անձ:
36. Հատուկ համազգեստ է պահանջվում ոչնչացման որոշ հանձնարարությունների համար, և սա պետք է մանրամասնվի ԳՍԸ-ներում: Մնացած բոլոր դեպքերում համազգեստը պետք է հարմար լինի եղանակին: Հատկապես անվտանգության պահակները պետք է եղանակից պաշտպանվելու համապատասխան հագուստ կրեն:
37. Ոչնչացման վայրին հատուկ անվտանգության նկատառումներ: Դրանք ներառում են`
1) ականջակալների պարտադիր գործածում կրակողների կողմից, եթե լիցքերի հզորությունը և կրակակետի մոտիկությունը պայթեցման կետին պարտադրում են դրա գործադրումը. 

2) սահմանափակումներ ռազմամթերքի վերացման և այրման շուրջ, եթե քամու ուժգնությունը և ուղղությունը կարող է տանել ծուխը դեպի պակաս անվտանգ մասեր:
38. Պատահարներին պատրաստվելը և արձագանքման գործընթացներ: Ոչնչացման վայրում պատահարների համար նախապատրաստվելու ամբողջ գործողությունները պետք է իրականացվեն սույն չափորոշիչների պահանջներին համապատասխան: Սա ներառում է բուժօգնության գործընթացների փաստաթղթավորում` ոչնչացման վայրին վերաբերող ԳՍԸ-ներում:

39. Պատահարից հետո պետք է կիրառվեն հետևյալ գործընթացները`
1) գործի դնել պատահարին արձագանքելու պլանը, դադարեցնել ոչնչացման գործողու​թյունները և անվտանգ դարձնել արդեն նախապատրաստված ցանկացած ոչնչացման գործողություն.
2) զեկուցել պատահարի մասին վերադաս օղակին, պահպանել պատահարի վայրը և գրի առնել դեպքի հետ կապված բոլոր մանրամասները. 

3) անվտանգ դարձնել և վերափաթեթավորել բոլոր զինամթերքն ու պայթուցիկները, որոնք փաթեթից հանվել և պատրաստվել են ոչնչացման: Պատահարում ներգրավված անձանց պահել առանձին` սպասելով հետաքննության արդյունքներին:
IX. Գրանցումներն ու զեկույցները

40.  Պետք է վարվի ոչնչացման գործողությունների մշտական գրանցամատյան, որը լրացվում է ամեն օր և ստորագրվում ոչնչացման գործողությունների ղեկավարի կողմից: 
41. Պետք է պատրաստվի ոչնչացման համար անհրաժեշտ պարագաների ցուցակ: 
42. Անհրաժեշտ է ընտրել ոչնչացման ամենահարմար մեթոդն ու վայրը, ընդ որում`
1) եթե ցուցակը սահմանափակված է պարագաների և ԶՊՄ-ի փոքր քանակով, նպատակահարմար է կիրառել տեղում ոչնչացումը.
2) եթե ցուցակը ներառում է պարագաների ավելի մեծ ցանկ, որտեղ ԶՊՄ-ն ավելի շատ է, ապա ոչնչացման գործողությունները պետք է իրականացվեն ավելի հեռու վայրում, որոնք ունեն պայթուցիկների կիրառման ավելի քիչ սահմանափակում: Այս վայրերը պետք է ընտրվեն նախապես.
3) պետք է հստակեցվի ոչնչացումն սկսելու համար անհրաժեշտ օժանդակ պայթուցիկի տիպն ու քանակները.
4) ոչնչացման պարագաների ցուցակը պետք է առանձնացվի ըստ առանձին շարքերի.
5) ամեն առանձին շարքի համար ԶՊՄ-ի քանակը (ներառյալ օժանդակ ոչնչացման պայթուցիկները) չպետք է գերազանցի ոչնչացման վայրի պայթուցիկների սահմանափակման չափը.
 6) բոլոր հզոր պարագաները (օրինակ` նրանք, որոնք ունեն ՀՊ մեծ բաժին զինա​մթերքի քաշի համեմատությամբ, ինչպես օրինակ հակատանկային (ՀՏ) ականները) պետք է բաժանվեն ըստ շարքերի` բարելավելով օժանդակ ոչնչացման պայթուցիկների արդյունա​վետությունը: Պարագաների միավորումը շարքերի միջև կազդի ընտրվող ոչնչացման մեթոդի վրա:
 43. Անհրաժեշտ է մշակել ոչնչացման հրաման և ծրագիր, որոնք ներառում են հետևյալը`
1) ամսաթվերը, ժամանակը և վայրերը.
2) անձնակազմի կոնկրետ անվանական դերը ոչնչացման խմբում. 

3) ՀՀԱ –ի և ոչնչացման ենթակա այլ զինամթերքի ցուցակը.
4) օժանդակ պայթուցիկների և պահանջվող պայթուցիկ նյութերի ցուցակը.
5) ոչնչացման գործողությունների բաժանում մասերի` ըստ շարքերի և ոչնչացման վայրի առանձին հատվածների.
6) հաղորդակցության կազմակերպումը.
7) անվտանգության և արտակարգ իրավիճակների համար նախապատրաստու​թյուններ.
8) վարչական հարցեր (կացարանի տրամադրում, սնունդ, փոխադրում).
9) ճանապարհները.
10) անհրաժեշտ պարագաների ցուցակը:
 44. Ոչնչացման գործողությունների մասին պարտադիր նախազգուշացվում են ԱԳԱՄ-ը, տեղի համայնքները, ինչպես նաև տեղի ցանկացած օժանդակ կառույցները (օրինակ` հիվանդանոց):
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ  ԱՇԽԱՏԱԿԱԶՄԻ

           ՂԵԿԱՎԱՐ-ՆԱԽԱՐԱՐ 



Դ. ՀԱՐՈՒԹՅՈՒՆՅԱՆ
